
					此页尚未校对




　〈曰皮塲廟于公座傍各置一剝皮貫草之袋欲使其常接於目而警於心〉

　〈傳信錄云洪武閒朝廷淸明法度嚴密善無微而不錄惡無微而不誅有爲老人怕作人材許爲癈愚不識字〉

　〈以冀免者如山西平陽縣民孫敬先是也有以人爲御史慮事累及詐以它尸作已名而矇矓相埋而潜道去〉

　〈如太平府當塗縣楊岡是也此類甚多不可枚舉然事露一境不免於誅一時嚴密氣象可以見矣〉

　〈菽圉雜記僧慧暕涉獵儒書而有戒行嘗預修永樂大典歸老太倉興福寺嘗記坐客云此等秀才皆是討債〉

　〈的客問其故曰洪武閒秀才作官吃多少辛苦多少驚怕與　朝廷出多少心力到頭來小有過犯輕則充軍〉

　〈重則刑戮善終者十二三耳斯時也多虧天下士大夫這便是還債的近來　聖恩寬大法網踈闊秀才作官〉

　〈飲食衣服宮室輿馬子女妻妾多少好受用幹得幾許好事來至頭來全無一㱔罪過今日國家無負士大夫〉

　〈天下士大夫孤負國家多矣這便是討債的還債討債之說固佛家緒餘然謂今日士大夫負　朝廷則確論〉

　〈也省之能無愧乎〉

　〈論曰天厭元德九州糜沸羣猾並作黎民皇皇　高祖提三尺劒奮起草萊指顧之閒豪傑影附鋒矛所向戰〉

　〈克攻取　高皇心知天意有在爰舉有衆以與萬姓請命一征而取荊襄再征而靖浙江三征而閩海率從四〉

　〈征而席捲全齊五征而定周及梁遂取秦晉舉燕趙朔漠掃淸關隴底定南蠻北貊東夷西羌海外之邦莫不〉

　〈望風奉朔拜伏闕庭于是民獲所歸上下神祗咸有依托正位之後孜孜圖治綱舉目張文物一新自郊廟以〉

　〈及諸神之配禮文咸秩有赫其臨則祀事嚴矣　御極之初卽立儲位以正靑宫則大本定矣衆建諸王列封〉

　〈功臣則大分昭矣兵戎之衆自京師適郡府悉皆設衛有事則　詔大帥佩將印凱旋則上章綅歸士卒而軍〉

　〈政肅矣中外官有定制一革宂濫之弊而申禁令覈實効尤獨嚴于貪墨之法則官常秩矣惠鮮小民惟恐失〉

　〈所豪黠之徒刑不少貸而冠服有別育材有訓則民志定矣宫中不敢預外政外戚亦循理畏法不敢恃寵以〉

　〈病民閹寺之類惟給掃除則家範周矣他如優前代勵忠節正禮儀之失去海岳之封剗積歲之弊其經棆大〉

　〈經皆由一心運量文臣武將不過仰受成算而已詹同之序大明曆日有曰功高萬古曰得國之正而獨運全〉

--

　〈智曰敬天勤民曰家法之嚴曰兵政有統其善言　聖治而揚休烈者哉〉

皇太孫治喪禮　太祖崩于西宮　太孫被髮哭踊哀動

左右勑有司喪儀悉遵周禮于是倣金縢遺制前朝後殿

左右角門及西宮內寢各設座如生存凡十一所有久不

御者卽以香湯酒埽之陳祖訓于東直殿設重器于西直

殿京官四品以上朝服執鉞立于諸陛之上自初十以至

十六日哭臨如禮晝不飲勺水夜不就枕簟先是　太祖

不豫多暴怒遭譴戮者甚衆　太孫入侍事必躬承服藥

則親嘗以進去後則親杖以起唾壺溺器之屬靡不手提

以獻而愉色婉容藹然可掬　太祖氣亦漸乎多所全宥

當深更夜分侍衛酣寢際呼無不應應無不起盖終夕未

嘗交睫也　太孫素豐腴至是哀毀骨立矣是日諸大臣

迎之于大明門外羣臣百姓望見其毀瘠之容深墨之色

與哭泣之哀莫不舉手加額曰　天子純孝舉喁喁然有

至德之思焉靖難錄誣稱　太孫奉　太祖靈與后父吕

本同祀西宮嚴禮之主斷不然矣

是月辛卯　皇太孫卽皇帝位詔日天降下民作之君我

皇太祖高皇帝受天明命統有萬邦宵衣旴食弘濟斯民

凡事有益于天下者無所不用其心政敎休明規模弘遠

朕以眇躬纂承大統恭依遺詔于洪武三十一年閏五月

